
24

Gysgaça beýan

Makalada sanly ykdysadyýet şertlerinde wirtual 
aktiwleriň ykdysady we hukuk tebigaty öwrenilýär. 
Soňky ýyllarda maddy we sanly dünýäniň arasyndaky 
araçäk barha aýdyňlaşýar. Wirtual aktiwler adamlarda 
diňe bir gyzyklanma döretmek bilen çäklenmän, düýpli 
ylmy seljermäni talap edýän bazar gatnaşyklarynyň 
doly hukukly obýektlerine öwrüldi. Şundan ugur 
alnyp, maddy eýeçilikden tokenleşdirilen hukuklara 
geçiş işi we tranzaksiýalaryň howpsuzlygyny üpjün 
etmekde blokçeýn tehnologiýasynyň ähmiýeti, wirtual 
aktiwler, olaryň wezipeleri, aýratynlyklary hem-de 
wirtual aktiwleriň durnukly işlemegi üçin tehnologik 
üýtgeşmeleriň ýokary tizligine uýgunlaşmaga ukyply 
bolan zerur kadalaşdyryjy-hukuk binýadynyň 
milli tejribesi hem öwrenilýär. Netijede, wirtual 
aktiwleriň hukuk we ykdysady tebigatynyň yzygiderli 
öwrenilmegi, geljekde ýurduň sanly giňişlikde 
bäsleşige ukyplylygyny berkitmekde we innowasion 
ykdysadyýeti kemala getirmekde strategik ähmiýete 
eýe bolar. 

Esasy sözler: wirtual aktiw, sanly aktiw, blokçeýn, 
kriptowalýuta, token, kriptografik gorag, Bitkoin, 
Ethereum, NFT, DeFi 

Hormatly Prezidentimiziň baştutanlygynda 
amala aşyrylýan özgertmeler, gazanylýan 
üstünlikler, ýurdumyzyň günsaýyn ösýändigini 
we belent özgerişlere beslenýändigini subut edýär. 
Amala aşyrylýan özgertmeleriň çäginde milli 
ykdysadyýetimiziň ösüşiniň depginli bolmagy we 
dünýäniň maliýe-ykdysady ulgamyna amatly şertler 
bilen aralaşmagy üçin sanly ulgamyň ösdürilmegine 
aýratyn ähmiýet berilýär. 

Häzirki wagtda dünýä ykdysadyýeti düýpli sanly 
transformasiýany başdan geçirýär. Sanlylaşma diňe 

bir maglumatlaryň elektron görnüşe geçmegi däl, 
eýsem maliýe gatnaşyklarynyň, emläk hukugynyň 
we ykdysady howpsuzlygyň täze tehnologik esaslara 
geçmegini aňladýar. Bu ugurda blokçeýn  tehnologiýasy 
we onuň önümi bolan wirtual aktiwler merkezi 
orny eýeleýär. Wirtual aktiwleriň çalt depginler 
bilen ösmegi, adaty bank we maliýe ulgamlarynyň 
öňünde täze wezipeleri goýýar. Bu aktiwleriň hukuk 
binýadynyň we düzgünleşdiriji mehanizmleriniň 
ýoklugy ýa-da ygtybarlylygynyň pes bolmagy 
ykdysady töwekgelçiliklere (maýa goýumlaryň 
goragsyzlygyna, bikanun dolanyşygyna) sebäp bolup 
bilýär. Şonuň üçin wirtual aktiwleriň ykdysady we 
hukuk tebigatyny öwrenmek, olary milli kanunçylyga 
utgaşdyrmak hem-de blokçeýn tehnologiýasynyň 
artykmaçlyklaryny ulanmak häzirki döwrüň iň möhüm 
meseleleriniň biridir. Türkmenistanyň ykdysady 
ösüş strategiýasynda sanlylaşdyrma, innowasion 
tehnologiýalaryň ornaşdyrylmagy we döwlet 
dolandyryşynyň netijeliliginiň ýokarlandyrylmagy 
ileri tutulýan ugurlaryň biri bolup durýar. 

Şu nukdaýnazardan, wirtual aktiwleriň 
Türkmenistanyň maliýe ulgamyna täsirini, olaryň 
dolanyşygynyň hukuk taýdan düzgünleşdirilmegini 
we ykdysady howpsuzlyk nukdaýnazaryndan 
bahalandyrylmagyny öwrenmek möhüm ylmy mesele 
hökmünde çykyş edýär. Wirtual aktiwleriň degişli 
düzgünleşdiriş mehanizmleriniň bolmazlygy maliýe 
bazarlarynda töwekgelçilikleriň artmagyna, pul 
dolanyşygynyň gözegçiliginiň gowşamagyna hem-
de maliýe durnuklylygyna ýaramaz täsir edip biler. 
Döwlet tarapyndan wirtual aktiwleriň dolanyşygyny 
düzgünleşdirmek, halkara tejribä laýyklykda hukuk 
kadalaryny döretmek aýratyn ähmiýete eýedir. 

Beýleki bir tarapdan, blokçeýn tehnologiýasy 
Türkmenistanyň döwlet dolandyryşynda, bank 

ulgamynda, maliýe gözegçiliginde we maglumat 
howpsuzlygyny üpjün etmekde uly mümkinçiliklere 
eýedir. Bu tehnologiýa maglumatlaryň 
üýtgedilmezligini, aç-açanlygyny we ygtybarlylygyny 
üpjün etmek arkaly döwlet hyzmatlarynyň netijeliligini 
ýokarlandyryp biler. Şeýle mümkinçilikler blokçeýn 
tehnologiýasynyň diňe wirtual aktiwler bilen 
çäklenmän, giň ykdysady we institusional ulgamda 
ulanylmagynyň maksadalaýyklygyny görkezýär. 
Häzirki zaman sanly ykdysadyýetinde wirtual aktiw 
düşünjesi diňe bir tehnologik täzelik däl, eýsem 
täze görnüşli maliýe guraly hökmünde çykyş edýär. 
Umumy kabul edilen halkara kesgitlemelere görä, 
wirtual aktiwlere aşakdaky ýaly düşündiriş berilýär:

Wirtual aktiwler bu sanly görnüşde gymmaty 
bolan, söwda edip bolýan, maýa goýum maksatly 
ulanylýan we dürli maliýe amallaryny ýerine ýetirmäge 
mümkinçilik berýän sanly aktiwlerdir. Bu kesgitlemä 

görä, wirtual aktiw sanly görnüşe geçirip, saklap ýa-da 
alyş-çalyş edip bolýan we aşakdaky wezipeleriň birini 
ýerine ýetirýän gymmatlygyň sanly görnüşidir: alyş – 
çalyş serişdesi; ykdysady gymmatlygy saklaýjy; hasap 
birligi; maýa goýum obýekti.

Adatça, bu aktiwler elektron görnüşde 
saklanylýar we geçirilýär. Oňa Bitkoin, Ethereum ýaly 
kriptowalýutalar, sanly tokenler hem-de blokçeýn 
esasly beýleki aktiwler mysal bolup bilerler [3]. 
Adaty aktiwlerden tapawutlylykda, wirtual aktiwler 
diňe sanly görnüşde bolup, olaryň döredilmegi we 
dolandyrylmagy ösen tehnologiýalara daýanýar, 
«wirtual aktiw» we «sanly aktiw» düşünjeleri köplenç 
biri-biriniň ýerine ulanylýar, emma sanly aktiw has giň 
düşünjedir. Ähli wirtual aktiwler – sanly aktiwlerdir. 
Emma ähli sanly aktiwler – wirtual aktiw däldir. 
Aşakda wirtual aktiwler bilen sanly maliýe aktiwleriniň 
arasyndaky esasy tapawutlar getirilýär [3]:

1-nji tablisa

Wirtual aktiwler bilen sanly maliýe aktiwleriň arasyndaky tapawutlar

Ölçegler Wirtual aktiwler Sanly maliýe aktiwler

Düşünje
Sanly görnüşde döredilen we dolanyşy-
ga goýberlen emläk ýa-da baha berilýän 
aktiwler

Maliýe aktiwleriniň (gymmatly kagyzlar, talap 
hukuklary) sanly görnüşde çykarylan görnüşi

Hukuk derejesi
Köplenç , aýratyn kanunlar bilen düz-
günleşdirilýär, käbir ýurtlarda çäklen-
dirilýär.

Adaty maliýe kanunçylygynyň (gymmatly 
kagyzlar, bank hukugy) çäginde düzgünleşdi-
rilýär.

Esasy maksady Töleg, alyş-çalyş, maýa goýum Maliýe gatnaşyklaryny sanlylaşdyrmak, maýa 
çekmek

Çykarylyş usuly
Blokçeýn arkaly merkezi däl görnüşde 
(maýning, steýking , (paýy saklamak ar-
kaly girdeji almak), akylly şertnamalar)

Köplenç ygtyýarly maliýe guramalary tarapyn-
dan sanly platformalarda

Dolandyrylyşy Merkezi däl (decentralized) ýa-da 
bölekleýin merkezi

Merkezi ýa-da döwlet tarapyndan gözegçilik 
edilýän

Töleg serişdesi hökmün-
de ulanylyşy

Käbir ýurtlarda rugsat berilýär, käbirin-
de gadagan edilýär.

Köplenç töleg serişdesi däl, emma maliýe gura-
ly

Töwekgelçilik derejesi Ýokary (bahanyň durnuksyzlygy, kiber 
howplar) Has pes (döwlet we maliýe gözegçiligi)

Açyklylygy Blokçeýn arkaly ýokary açyklyk Kanunçylyk we maliýe guramalary arkaly 
açyklyk

Halkara standartlar bilen 
baglanyşygy

FATF, MiCA (Markets in Crypto-Assets 
- Kripto aktiwleriň bazarlary baradaky 
düzgünnama) tarapyndan düzgünleşdi-
rilýär

IOSCO (International Organization of Se-
curities Commission – Gymmatly kagyzlar 
boýunça komissiýalaryň halkara guramasy), 
Basel standartlary bilen baglanyşykly

Mysallar:
Bitcoin, Ethereum, utility tokenler 
(hyzmat tokenleri), NFT (Non-Fungible 
Token - özara çalşylmaýan token)

Sanly paýnamalar, sanly obligasiýalar, security 
tokenler (maýa goýum tokenleri)

Wirtual aktiwleriň esasy aýratynlyklary şulardan 
ybarat:

1. Sanly görnüş. Olar kagyz görnüşindäki pullar 
ýa-da maddy harytlar ýaly el bilen tutulýan däl-de, 
diňe elektron ulgamlarda bar bolan maglumatlardyr. 
Wirtual aktiwleriň sanly görnüşde bolmagy olaryň 
häzirki zaman maliýe tehnologiýalarynyň esasy 
bölegine öwrülmegine ýol açýar. Bu aýratynlyk 
aktiwleriň çalt dolanyşygyny, giň elýeterliligini we 
tehnologiýa esasly dolandyrylyşyny üpjün edýär. Bu 
aýratynlyk aşakdaky ugurlar boýunça düşündirilýär:

– Fiziki görnüşiniň ýoklugy. Wirtual aktiwler 
(kriptowalýutalar, tokenler, NFT-ler) fiziki 
görnüşde – kagyz, metal ýa-da nagt pul ýaly 
emläk hökmünde ýokdur. Elektron gurşawda 
döredilmegi we saklanylmagy. Wirtual aktiwler 
ýörite sanly tehnologiýalaryň (esasan hem blokçeýn 
tehnologiýasynyň) kömegi bilen döredilýär [4]. 

– Sanly maglumat hökmünde aňladylmagy. 
Wirtual aktiwleriň gymmaty we möçberi sanlar bilen 
aňladylýar. Mysal üçin: Bitkoin – satoshi birliginde, 
tokenler – sanly balans hökmünde, NFT – özboluşly 
sanly ýazgy hökmünde. 

– Internet we maglumat ulgamlaryna baglylygy. 
Wirtual aktiwleriň sanly görnüşi olaryň internet arkaly 
geçirilmegini, halkara derejede çalt alyş-çalyşyny, fiziki 
çäklendirmeleriň ýoklugyny üpjün edýär. 

– Programma üpjünçiligi arkaly dolandyrylmagy. 
Sanly görnüş wirtual aktiwleriň akylly şertnamalar 
(smart contracts), awtomatlaşdyrylan hasaplaşyklar, 
sanly platformalar arkaly dolandyrylmagyna 
mümkinçilik berýär.

2. Kriptografik gorag. Wirtual aktiwleriň (esasan 
hem kriptowalýutalaryň we beýleki sanly aktiwleriň) 
howpsuzlygyny üpjün edýän esasy tehniki binýatdyr. 
Ol maglumatlaryň goralmagyny, eýeçiligiň subut 
edilmegini we amallaryň üýtgedilmezligini üpjün 
edýär. Kriptografik goragyň esasy aýratynlygy 
maglumatlaryň gizlinligidir. Şunda kriptografiýa 
maglumatlaryň üçünji taraplar tarapyndan 
okalmagynyň öňüni alýar. Wirtual aktiwler boýunça 
maglumatlaryň okalmagynyň öňüni almak üçin şu 
görnüşli açarlar hereket edýär: 

– açyk açar (public key) – salgylanma hökmünde 
ulanylýar;

– ýapyk açar (private key) - diňe eýesi tarapyndan 
bilinýär. Ýapyk açar arkaly aktiwi dolandyryp bolýar. 
Şonuň üçin onuň goragly saklanmagy örän möhümdir. 

Kriptografik gorag maglumatlaryň 
üýtgedilmezligini üpjün edýär. Kriptografik haş-
funksiýalar maglumatlaryň üýtgedilmezligini, islendik 
ownuk üýtgeşmäniň hem dessine ýüze çykarylmagyny 
üpjün edýär. Mysal üçin, blokçeýnde her bir blok öňki 
bloga bagly bolýar. Kriptografik goragyň aşakdaky 
mehanizimlerini görkezip bolar:

– Merkezi däl gorag mehanizmi. Kriptografik 
gorag merkezi maglumatlaryň paýlanan ulgamlarda 
saklanmagyna, bir nokadyň ýykylmagy bilen ulgamyň 
bozulmazlygyna ýardam berýär.

– Galplyga we iki gezek harçlanmaga garşy 
mehanizim. Bu goragy kriptografik algoritimler 
üpjün edýär. Algoritmler arkaly galp tranzaksiýalaryň 
öňi alynýar, ýagny şol bir aktiwi iki gezek harçlamak 
mümkinçiligi aradan aýrylýar. Bu ýagdaý wirtual 
aktiwleriň ygtybarlylygyny ýokarlandyrýar.

Merkezleşdirilmedik ulgam. Köpsanly wirtual 
aktiwler hiç hili merkezi banka ýa-da döwlet edarasyna 
garaşly bolmazdan, paýlanylan reýestr (blokçeýn) 
esasynda işleýär. Bu ulgamyň gurluşy we iş ýörelgeleri 
aşakdaky esasy sütünlere daýanýar:

– Merkezleşdirilmedik ulgamda bank, döwlet 
edarasy ýa-da ýeke-täk dolandyryjy ýok, ulgam 
gatnaşyjylaryň bilelikdäki işi arkaly işleýär. Her bir blok 
ulgamyň doly ýa-da bölekleýin nusgasyny saklaýar.

– Maglumatlar bir serwerde däl, bir wagtda 
müňlerçe kompýuterlerde saklanýar. Bu ýagdaý 
maglumatlaryň ýitirilmeginiň we galplaşdyrylmagynyň 
öňüni alýar.

– Merkezleşdirilmedik ulgamlarda kararlar 
Proof of Work (PoW-işiň subutnamasy), Proof of 
Stake (PoS-paýyň subutnamasy), beýleki ylalaşyk 
algoritmleri arkaly kabul edilýär. Bu mehanizmler 
ulgamyň ähli gatnaşyjylarynyň bir düzgüne boýun 
bolmagyny üpjün edýär.

– Merkezleşdirilmedik ulgam bir nokadyň işden 
çykmagy bilen saklanmaýar, hüjümlerden we tehniki 
näsazlyklardan has goragly bolýar. Şonuň üçin ulgamy 
doly ýykmak örän kyn. 

– Ähli tranzaksiýalar açyk ýazga alynýar, islendik 
gatnaşyjy tarapyndan barlanyp bilinýär. Bu ýagdaý 
ulanyjylaryň bu ulgama bolan ynamyny güýçlendirýär.

– Merkezleşdirilmedik ulgamda ulanyjy öz 
aktiwleriniň doly eýesidir, üçünji taraplaryň rugsady 
bolmazdan, amallary ýerine ýetirýär. Bu ýörelge «öz 
bankyň özüň bol» düşünjesi bilen häsiýetlendirilýär. 

Türkmenistanda wirtual aktiw bazaryny 
ösdürmek ykdysadyýetiň sanly transformasiýasynyň 
möhüm bölegi bolup çykyş edýär. Wirtual aktiwler 
diňe täze maliýe guraly hökmünde däl-de, eýsem 
ykdysady gatnaşyklaryň täze modelini döredýän 
institut hökmünde hem çykyş edýär. Şonuň üçin 
olaryň ösüşi hukuk, ykdysady, institusional, tehnologik 
we halkara derejesindäki özgertmeleri talap edýär. 

Wirtual aktiw bazarynyň durnukly ösüşiniň 
esasy şertleriniň biri – anyk we toplumlaýyn hukuk 
düzgünleşdirme ulgamynyň döredilmegidir. Wirtual 
aktiwleriň hukuk taýdan kesgitlenmegi ykdysady 
gatnaşyklaryň açyklygyny üpjün edýär, bazar 
gatnaşyjylarynyň jogapkärçiligini kesgitleýär we 
döwlet gözegçiligini amala aşyrmaga mümkinçilik 
berýär. Wirtual aktiwiň dolanyşygy üçin aýratyn 
kanunyň kabul edilmegi möhüm bolup durýar. 
Olaryň emläk hökmünde, maliýe guraly hökmünde 
ýa-da sanly hukuk obýekti hökmünde çykyş 
etmegi baradaky meseläniň çözülmegi möhümdir. 
Şeýle kesgitleme kazyýet jedelleriniň öňüni alýar, 
ykdysady gatnaşyklaryň hukuk taýdan goraglylyyny 
üpjün edýär we bazar gatnaşyjylarynyň arasynda 
ynamy güýçlendirýär. Türkmenistanda bu kanun  
2026-njy ýylyň 1-nji ýanwaryndan başlap güýje girdi. 

«Wirtual aktiwler hakynda» Türkmenistanyň Kanuny 
Türkmenistanda wirtual aktiwleriň döredilmegi, 
goýberilmegi, saklanylmagy, ýerleşdirilmegi, 
ulanylmagy we dolanyşygy babatda ýüze çykýan 
gatnaşyklary düzgünleşdirýär hem-de olaryň hukuk, 
ykdysady we guramaçylyk esaslaryny kesgitleýär. 
Kanuna laýyklykda wirtual aktiwler - pul birligi (pul), 
töleg serişdesi we gymmatly kagyz bolup durmaýan, 
paýlanan reýestr tehnologiýasyny ýa-da şoňa meňzeş 
tehnologiýany ulanmak arkaly döredilýän, saklanylýan 
we dolandyrylýan, bahasy bolan, gymmatlygyň sanly 
aňlatmasy bolan we (ýa-da) emläk we emläkleýin däl 
hukuklary tassyklaýan serişde bolan elektron-sanly 
görnüşdäki maglumatlar toplumydyr. Kanun wirtual 
aktiwleri maddy däl gymmatlyk hökmünde ykrar 
edip, olaryň döwlet tarapyndan hasaba alynmagyny 
şertlendirýär. Milli manat ýurduň çäginde ýeke-
täk kanuny töleg serişdesi bolup galýar. Wirtual 
aktiwler haryt we hyzmatlar üçin göni töleg serişdesi 
hökmünde ulanylyp bilinmeýär, emma olar maýa 
goýum obýekti we alyş-çalyş aktiwi hökmünde kanuny 
dolanyşykdadyr. 

Türkmenistanda wirtual aktiwler boýunça döwlet 
düzgünleşdirmesini we gözegçiligini amala aşyrýan 
edaralar wirtual aktiwler çygrynda döwlet syýasaty, 
tehnologik ösüşi üpjün etmek we töwekgelçilikleri 
azaltmak ýörelgelerine esaslanýar [1]. Bu ulgamda 
aşakdaky edaralar esasy orny eýeleýärler:

2-nji tablisa

Wirtual aktiwler boýunça döwlet düzgünleşdirmesini we gözegçiligini amala aşyrýan edaralar

Edara Esasy ygtyýarlylygy

Türkmenistanyň Ministrler Kabineti Ýeke-täk döwlet syýasatyny kesgitleýär

Türkmenistanyň Merkezi banky Maýnerleri hasaba alýar, ygtyýarnamalary berýär we gözegçiligi amala 
aşyrýar

Türkmenistanyň Maliýe we ykdysadyýet 
ministrligi

Girdejileriň kanunlaşdyrylmagyna we terrorçylygyň maliýeleşdirilmegine 
garşy gözegçilik edýär

Türkmenistanyň Aragatnaşyk ministrligi Internet elýeterliligini we maglumat howpsuzlygyny üpjün edýär

Türkmenistanyň Energetika ministrligi Maýnerler üçin elektrik energiýasynyň nyrhlaryny we birikdirme tertibini 
kesgitleýär

«Wirtual aktiwler hakynda» Türkmenistanyň 
Kanunynyň kabul edilmegi wirtual aktiwler boýunça 
hukuk anyklygyny üpjün edýär. Kanun wirtual 
aktiwleriň hukuk derejesini, olaryň dolanyşygyny, 
saklanyşyny we ulanylyşyny anyk kesgitleýär. Bu ýagdaý 
bazaryň ähli gatnaşyjylary üçin düşnükli düzgünleri 
döredip, hukuk bozulmalarynyň öňüni alýar. 
Hukuk taýdan düzgünleşdirilen gurşaw raýatlaryň, 
telekeçileriň we maýadarlaryň hukuklaryny goramaga 
mümkinçilik berýär.

Bu Kanun ykdysady ösüş we maýa goýum 
mümkinçiliklerini giňeldýär. Wirtual aktiwleriň 
kanunçylyk taýdan düzgünleşdirilmegi daşary ýurt 
we içerki maýadarlar üçin ynamly gurşawy döredýär. 
Bu bolsa täze maýa goýumlaryň çekilmegine, 
sanly taslamalaryň durmuşa geçirilmegine we 
ykdysadyýetiň diwersifikasiýalaşmagyna ýardam 
edýär. Şeýle hem täze iş orunlarynyň döredilmegi 
we sanly ykdysadyýetiň ösdürilmegi üçin şertler 
emele gelýär. Wirtual aktiwler boýunça kanun maliýe 
howpsuzlygyny we döwlet gözegçiligini güýçlendirýär. 
Kanun arkaly wirtual aktiwler bilen bagly iş alyp 
barýan subýektleriň ygtyýarlylandyrylmagy, hasaba 
alynmagy we gözegçilik edilmegi üpjün edilýär. Bu 
ýagdaý bikanun pullaryň kanunlaşdrylmagy, bikanun 
maliýe amallary we maliýe töwekgelçilikleri bilen 
bagly howplary azaltmaga mümkinçilik berýär.

Wirtual aktiw bazary halkara häsiýete eýe bolan 
ykdysady ugur bolup durýar. Şonuň üçin bu ugurda 
halkara hyzmatdaşlygynyň ösdürilmegi milli bazaryň 
ösüşi üçin möhüm şert bolup çykyş edýär. Wirtual 
aktiwleriň çygrynda halkara maliýe monitoring 
standartlarynyň ornaşdyrylmagy milli maliýe 
ulgamynyň dünýä maliýe ulgamyna integrasiýasyny 
ýeňilleşdirýär. Şeýle standartlar maliýe amallarynyň 
açyklygyny üpjün edýär we geljekde bu ugurda halkara 
ykdysady gatnaşyklary ösdürmäge mümkinçilik berer.

